К ОПУБЛИКОВАНИЮ
КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
2020 воын Коми Республика мутасын 
пӧжаръяс лоны вермана кад заводитчӧм йылысь
“Пӧжарысь видзчысянлун йылысь” Федеральнӧй оланпаслӧн             20 статья, Россия Федерацияын пӧжаръясысь видзчысян режим серти           правилӧяслӧн 490 пункт серти, мый вынсьӧдӧма Россия Федерацияса Веськӧдлан котырлӧн 2012 во косму тӧлысь 25 лунся 390 №-а шуӧмӧн (водзӧ – Россия Федерацияын пӧжаръясысь видзчысян режим серти правилӧяс), Коми Республикаса Веськӧдлан котыр шуис: 
1. Индыны 2020 воын Коми Республика мутасын пӧжаръяс лоны вермана кад заводитчӧмсӧ 2020 вося косму тӧлысь 30 лунсянь.
2. Вӧзйыны Коми Республикаын меставывса асвеськӧдлан органъяслы:
1) збыльмӧдны “Мутасын пӧжарысь видзчысянлунсӧ могмӧдан юалӧм серти Россия Федерацияса Веськӧдлан котырлӧн ӧткымын актӧ вежсьӧмъяс пыртӧм йылысь” Россия Федерацияса Веськӧдлан котырлӧн 2016 во моз тӧлысь 18 лунся 807 №-а шуӧм олӧм пӧртан мероприятиеяслысь муниципальнӧй планъяссӧ уджъяс нуӧдан кадколастъяс да ыджда серти, кутшӧмъясӧс урчитӧма планъясӧн;
2) пӧжарысь видзчысян канму службалӧн юкӧдувъяскӧд, асвӧляа пӧжарнӧй охраналӧн юкӧдувъяскӧд, “Пӧжарысь видзан ставроссияса асвӧляа котыр” ставроссияса ӧтйӧза организациялӧн Коми республиканскӧй юкӧнӧс петкӧдлысьяскӧд (водзӧ – ПВСАК СӦО КРЮ) ӧтув нуӧдны олысьяскӧд да муниципальнӧй учреждениеясса уджалысьяскӧд пӧжарысь видзчысян мераяс да пӧжар дырйи налӧн вӧчӧмторъяс йылысь гӧгӧрвоӧдана удж;
3) вынсьӧдны чина йӧзлысь уджалан пӧрадок сэк, кор вӧр-ва пӧжаръяс вермӧны вуджны олан пункт вылӧ, сы лыдын олысьяслы юӧртӧм, эвакуируйтан маршрутъяс, мыйкӧдыра кежлӧ овмӧдан пунктъяс;
4) котыртны олысьяслы пӧжарысь видзчысянлунсӧ могмӧдӧм серти примитӧм помшуӧмъяс йылысь юӧртӧмсӧ, сы лыдын гражданалӧн скодъяс (чукӧртчылӧмъяс) дырйи, а сідзжӧ могмӧдны пӧжарысь видзчысян канму службалӧн юкӧдувъяслы, вӧр видзан органъяслы пӧжарно-техническӧй тӧдӧмлун паськӧдны отсалӧмсӧ;
5) котыртны зданиеяскӧд, сооружениеяскӧд, олан керкаяскӧд, вӧркӧд орчча мутасъясысь кос турун, ёг весалӧмсӧ, торйӧн кутны тӧд вылын уна йӧзаина объектъяс, социальнӧй юкӧнса объектъяс, пӧжар дырйи ӧдйӧ      сотчыны вермысь олан зданиеяс (пуысь);
6) водзвыв дасьтыны пӧжар кусӧдігӧн медводз колана средствояслысь видзас да пӧжарысь видзчысян кӧлуй (ваӧн бӧчкаяс, зыръяс, ведраяс, багачьяс, багыръяс да с.в.);
7) примитны пӧжарысь видзчысьӧм вылӧ ваӧн могмӧдан ортсыса ӧшмӧсъяссӧ, кутшӧмъяс меститчӧмаӧсь лӧсялана муниципальнӧй юкӧнлӧн мутасын, бура уджавны лӧсьӧдан тырвыйӧ мераяс. Могмӧдны ва ӧшмӧсъяс дорӧ мытшӧдтӧг матыстчӧмсӧ;
8) сы могысь, медым дугӧдны пӧжар паськалӧмсӧ да билысь стрӧйбаяс, зданиеяс да сооружениеяс вылӧ вуджӧмсӧ, вӧрлӧн, муяслӧн, нюръяслӧн олан пунктъяскӧд да торйӧн сулалысь объектъяскӧд, кутшӧмъяс меститчӧмаӧсь насянь зэв матын, орчча местаясын нуӧдны видзан (минерализуйтӧм) визьяс лӧсьӧдӧм, весалӧм да выльмӧдӧм серти уджъяслысь комплекс;
9) сэк, кор вермас лоны пӧжар, дзик пыр пыртны лӧсялана муниципальнӧй юкӧнъяслӧн мутасъясын пӧжарысь видзчысян торъя режим пӧжарысь видзчысянлун серти содтӧд корӧмъяссӧ урчитӧмӧн;
10) олан пунктъяслӧн мутасъясын, сад вӧдитан да град выв пуктас вӧдитан абу коммерческӧй товариществояслӧн сад вӧдитан либӧ град выв пуктас вӧдитан лӧсялана мутасъясын прӧверитны, эмӧсь-ӧ неминучаяс йылысь йӧзлы юӧртан системаясыс, пӧжар дырйи йӧзлы шыӧн юӧртан средствоясыс да бура-ӧ найӧ уджалӧны, урчитны пӧжар кусӧдан могъяс вылӧ ва видзассӧ, а сідзжӧ пырӧдчыны гражданаӧс пӧжарысь видзчысянлун юкӧнын юӧртӧмӧ.
3. Вӧзйыны Коми Республикаын меставывса асвеськӧдлан органъяслы, став эмбур сикаса организацияяслы:
1) котыртны ёг пыр весалӧмсӧ да турун ытшкӧмсӧ му участокъяс вылын, кутшӧмъяс меститчӧны олан пунктъяслӧн, сад вӧдитан либӧ градвыв пуктас вӧдитан мутасъяслӧн мудоръясын;
2) лым сылан лунсянь арся зэра поводдя пуксьытӧдз либӧ лым       усьтӧдз кадколастӧ могмӧдны вӧрдорса мутасъяссӧ косьмӧм турунысь, сю вундӧм бӧрын колясъясысь, ув-бадьысь, керасьӧм бӧрын колясъясысь, ёгысь да мукӧд  сотчыны вермысь торйысь вӧрсянь 10 метрысь абу ичӧтджык пасьта визьын весалӧмсӧ либӧ вӧрсӧ 0,5 метр пасьтаысь абу ичӧтджык пӧжарысь видзчысян минерализуйтӧм визьӧн либӧ пӧжарысь видзчысян мӧд мытшӧдӧн. 
4. Коми Республикаса Юралысьлӧн Администрациялы чина йӧзкӧд да органъяскӧд ӧтув, кодъясӧс индӧма тайӧ шуӧмлӧн 2, 3 пунктъясын, нуӧдны пӧжаръяс лоны вермана кадӧ пӧжарысь видзчысянлун серти корӧмъяс йылысь олысьяслы юӧртан мероприятиеяс Коми Республикаса войтырӧс доръян да неминучаысь видзан комитетӧн сетӧм материалъяс подув вылын.
5. Коми Республикаса вӧр-ва озырлун да гӧгӧртас видзан министерстволы Россияса МЧС-лӧн Коми Республикаын медшӧр веськӧдланінкӧд да Коми Республикаын меставывса асвеськӧдлан органъяскӧд ӧтув вынсьӧдны уна йӧза шойччанінъяслӧн мутасъясын, а сідзжӧ олан пунктъяслӧн мутасъясын, гражданалӧн аслас коланлунъяс вылӧ сад вӧдитан да град выв пуктас вӧдитан мудоръяслӧн мутасъясын, дзоньвидзалун бурмӧдан гожся учреждениеяслӧн мутасъясын, дзоньвидзалун бурмӧдан лагеръяслӧн мутасъясын, кутшӧмъяс лоӧны орччӧн вӧркӧд да кутшӧмъяс вылӧ вермӧны вуджны вӧр-ва пӧжаръяс, патрулируйтӧм серти патрульнӧй, патрульно-манёвреннӧй, манёвреннӧй, патрульно-контрольнӧй оперативнӧй группаяслысь уджалан пӧрадоксӧ, удж котыртӧмсӧ да налысь тэчассӧ.
6. Коми Республикаса велӧдан, наука да том йӧз политика министерстволы, Коми Республикаса культура, туризм да архив удж министерстволы, Коми Республикаса удж, уджӧн могмӧдан да социальнӧя доръян министерстволы, Коми Республикаса вынйӧр сӧвмӧдан да спорт министерстволы, Коми Республикаса йӧзлысь дзоньвидзалун видзан министерстволы пӧжарысь видзчысян канму службалӧн юкӧдувъяскӧд, асвӧляа пӧжарнӧй охраналӧн юкӧдувъяскӧд, ПВСАК СӦО КРЮ-ӧс петкӧдлысьяскӧд, Коми Республикаын меставывса асвеськӧдлан органъяскӧд ӧтув нуӧдны канму учреждениеясса уджалысьяс, граждана, Коми Республика мутасын меститчӧм велӧдчанінъясса велӧдчысьяс (быдтасъяс) пӧвстын пӧжарысь видзчысян мераяс да пӧжар дырйи налӧн вӧчӧмторъяс йылысь гӧгӧрвоӧдана удж.
7. Коми Республикаса видз-му овмӧс да потребительскӧй рынок министерстволы збыльмӧдны ӧлӧдан мероприятиеяслысь комплекс, кутшӧмъясӧс веськӧдӧма кӧрым да видз-му овмӧс мукӧд культура заптан, видзан да нуан периодӧ Россия Федерацияын пӧжарысь видзчысян режим серти правилӧяссӧ торкалӧмъясысь видзчысьӧм вылӧ.
8. Коми Республикаса стрӧитчан да туй овмӧс министерстволы котыртны мероприятиеяс нуӧдӧмсӧ, кутшӧмъясӧс веськӧдӧма организацияясӧн да гражданаӧн наӧн автомашина туйясӧн вӧдитчигӧн Россия Федерацияын пӧжарысь видзчысян режим серти правилӧяссӧ торкалӧмъясысь видзчысьӧм вылӧ.
9. Вӧзйыны “Россияса кӧрт туйяс” ВАК-лӧн Войвыв кӧрт туйса Сосногорскса мутас веськӧдланінлӧн филиаллы збыльмӧдны ӧлӧдан мероприятиеяслысь комплекс, кутшӧмъясӧс веськӧдӧма кӧрт туйясӧн, кежӧд визьясӧн да кӧрт туйяслӧн видзан зонаясӧн вӧдитчигӧн Россия Федерацияын пӧжарысь видзчысян режим серти правилӧяссӧ торкалӧмъясысь видзчысьӧм вылӧ.
10. Тайӧ шуӧмсӧ олӧмӧ пӧртӧм бӧрся видзӧдны Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти ладмӧдӧ Коми Республика мутасын олысьясӧс да мутасъяс неминучаясысь видзан юкӧнын ӧтувъя канму политика збыльмӧдан юалӧмъяс серти Коми Республикаса олӧмӧ пӧртысь власьт органъяслысь уджсӧ.
11. Тайӧ шуӧмыс вынсялӧ сійӧс примитан лунсянь.
Коми Республикаса Веськӧдлан котырӧн
Юрнуӧдысьӧс вежысь – 
Коми Республикаса сьӧм овмӧс министр                                           Г. Рубцова
Сыктывкар
2020 вося косму тӧлысь 28 лун

